
‘রিচ ড্যাড পুওর ড্যাড’ বইয়ের লেখক হলেন রবার্ট কিয়োসাকি ও শ্যারোন লেচার। বইটি প্রথম প্রকাশিত হয়েছিল ২০০০ সালের ১ এপ্রিল। বইটির প্রকাশনা সংস্থা হলো ‘ওয়ার্নার বুকস এড’। বইটি প্রকাশিত হবার পরই বেশ জনপ্রিয়তা পেলে বিভিন্ন ভাষায় অনূদিত হয়। বাংলা ভাষায়ও বইটি অনূদিত হয়েছে।

ধনী আর গরিবের মাঝের মানসিক পার্থক্য নিয়ে ‘রিচ ড্যাড পুওর ড্যাড’ বইটির মূল প্রতিপাদ্য রচিত হয়েছে। সেই সাথে কীভাবে নিজের মানসিকতা পরিবর্তনের মধ্যদিয়ে ধনী হওয়া যায় লেখক এই বইতে তাও ফুটিয়ে তুলেছেন। “পুঁজিবাদের কারণে ধনীরা আরও ধনী হচ্ছে, গরীবেরা আরও গরীব হচ্ছে”- এই বিষয়টি রবার্ট কিয়োসাকি মানতে নারাজ।

তার মতে ধনীরা ধনী ও গরিবেরা গরিব থেকে যায় তাদের মানসিকতার কারণে এখানে পুঁজিবাদের কোন ভূমিকা নেই। লেখকের মতে যে কেউই ধনী হতে পারে, সেজন্য সেই ব্যক্তিকে সঠিক পথে চিন্তা আর পরিশ্রম করতে হবে। ধনীদের সাথে মধ্যবিত্ত আর গরিবদের মূল পার্থক্য হচ্ছে চিন্তা-ভাবনা আর অভ্যাসে।

মধ্যবিত্ত আর গরিবেরা তাদের ছেলে মেয়েদের এমন শিক্ষা দেয় যার ফলে তারাও সাধারণত ধনীদের পর্যায়ে পৌঁছাতে পারে না৷ লেখকের মতে প্রত্যেক ব্যক্তির সাধারণ শিক্ষার পাশাপাশি অর্থনৈতিক শিক্ষার অভ্যাসও পরিবার থেকেই গড়ে তুলতে হবে এবং সারাজীবন এই শিক্ষার অনুশীলন করে যেতে হবে।






রিচ ড্যাড পুওর ড্যাড বইটি লেখক রবার্ট কিয়োসাকি লিখেছেন নিজের জীবনের ওপর ভিত্তি করে। পুওর ড্যাড বা গরিব বাবা বলতে বইটিতে লেখক নিজের বাবা, উচ্চশিক্ষিত অথচ মধ্যবিত্ত একজন কে দেখিয়েছেন আর রিচ ড্যাড বা ধনী বাবা হিসেবে দেখিয়েছেন তার কাছের বন্ধু মাইকের বাবাকে, যিনি ৮ম শ্রেনী পর্যন্ত পড়াশোনা করেছিলেন অথচ মারা যান একজন বিলিওনিয়ার হিসেবে।

রিচ ড্যাড মৃত্যুর আগে তার পুত্র মাইক ও লেখকের মাঝে ধনী হবার মানসিকতা সৃষ্টি করে যান বলে বইটিতে আভাস দেয়া হয়েছে। রিচ ড্যাড রবার্টকে যেসব শিক্ষা দিয়েছেন, আর সেসব শিক্ষাকে কীভাবে বাস্তব জীবনে প্রয়োগ করে একজন মানুষ ধনী হয়ে উঠতে পারে তা বইটিতে বিশদভাবে আলোচিত হয়েছে।

বইটির অন্যতম উল্লেখযোগ্য দিক হলো পুরো বইটিতেই লেখক তার বাবা অর্থাৎ পুওর ড্যাড এবং তার বন্ধু মাইকের বাবা অর্থাৎ রিচ ড্যাডের চিন্তা-ভাবনা ও কাজকর্মকে তুলনা করেছেন।

রবার্ট কিওসাকি ‘রিচ ড্যাড পুওর ড্যাড’ বইতে ধনীদের উঁচু করে কিংবা গরিব বা মধ্যবিত্তদের নিচু করে দেখেননি। তিনি শুধু তার বইয়ের মাধ্যমে দুই শ্রেনীর মানসিকতা ও বাস্তব জীবনে কাজকর্মের পার্থক্য তুলে ধরেছেন এবং মানসিকতা পরিবর্তন করে নিজের জীবন উন্নয়নের পথ দেখিয়ে দিয়েছেন।

